
● 11 гыйнвар 
Татарстанда яңа проект: РФ Федераль Җыены рәсми басмасы “Парламент газетасы”ның төбәктәге “Парламент газетасы. Татарстан” газетасы дөнья күрде. Илдә кабул ителә торган мөһим законнар белән шул газета аша танышып була. “Татар-информ” агентлыгында шул уңайдан матбугат конференциясе узды. 
“Парламент газетасы”на 1998 елда нигез салына. Хәзерге вакытта атнасына бер җомга саен 60 меңнән артык данә тираж белән чыгып килә. Басманың кәгазь һәм электрон версияләренең гомуми аудиториясе 2018 елда 20 млн кешедән артык дип исәпләнә.
Татарстан законнар, аларны кабул итүчеләр турында газета чыгаручы Россиядә унберенче һәм Идел буе округында (Саратовтан соң) икенче төбәк булды. “Парламент газетасы” баш редакторы Александр Коренников әйтүенчә, “Парламент газетасы” журналистлары законнарның халыкның, төрле һөнәр ияләренең тормышына ничек кагылуын гади һәм аңлаешлы тел белән укучыга аңлату максатын күздә тота.

“Газета депутат, сенаторлар өчен генә түгел, ул, беренче чиратта, законнарның асылы турында кешегә оператив, дөрес мәгълүмат җиткерү өчен чыгарыла. Әгәр җәмгыятьтә кайсы да булса өлкәдә проблемалар булса, аның сәбәбе законның начар үтәлешендә булырга мөмкин. Без шул проблемаларны өйрәнмәкче булабыз”, - диде Александр Коренников.

Аның сүзләренчә, “Парламент газетасы” редакциясе басманың эчтәлегенә, материалларның ничек укылышына даими анализ ясый. “Татарстан тәҗрибәсе турында федераль укучы хәбәрдар булырга тиеш. Законнар турында язганда, инициаторы Татарстан булганнарын күрсәтеп барачакбыз. Укучы Татарстанның кайсы өлкәләрдә алдынгы булуын белергә тиеш”, - диде.

“Республика Татарстан” газетасы баш редакторы Александр Латышев фикеренчә, газетаның беренче номерын "төерле коймак" дип атап булмый. Анда шактый кызыклы, файдалы материаллар дөнья күргән. “Беренче санны чыгару эше җиңел генә булмады, ләкин без нәтиҗәсеннән канәгать. Хәзер чираттагы санын эшлибез. Киләчәккә планнар да билгелибез. Бу җитди эш”, – диде ул.

● 14 гыйнварда Татарстан Республикасы Дәүләт Советы Рәисе Фәрит Мөхәммәтшин Муса Җәлил исемендәге Татар дәүләт опера һәм балет театрында Россия матбугаты көненә багышланган чарада катнашты.
Очрашуга республика һәм федераль массакүләм мәгълүмат чаралары җитәкчеләре һәм журналистлары чакырылган иде. 2019 ел Театр елы дип игълан ителгәнлектән, чараны биредә уздырырга уйлаганнар. Дәүләт Советы депутаты, театр директоры Рәүфәл Мөхәммәтҗанов та очрашуны театрда уздыруда булышлык күрсәткән.

“Театр елы булгач, игътибарыгызны шул темага җәлеп итәсе килә. Рәүфәл Мөхәммәтҗановка рәхмәт, без киләсе булгач, чыршыны да алып куймадылар”, - диде Фәрит Мөхәммәтшин. Бүгенге чарада каләм ияләрен театрның сәхнә артында башкарыла торган костюмнар тегү, декорацияләр әзерләү кебек эшләр белән дә таныштырдылар.

“Журналист – информатор, аналитик, киңәшче, язучы, тәнкыйтьче дә. Гадел, объектив анализ бирү, тиешле урында тәнкыйтьли белү кирәк. Хакимият конструктив, дөрес һәм урынлы тәнкыйтькә мохтаҗ. Татарстан хакимияте, иҗтимагый һәм сәяси институтлар шелтәләргә колак салу гына түгел, оператив реакциясен дә күрсәтергә әзер”, - диде Фәрит Мөхәмммәтшин.

Ул журналист кешенең проблемаларны да үткен кабул итүен әйтте. “Журналистларны юкка гына “дүртенче хакимият” дип әйтмиләр. Конституциядә ул хакта әйтелмәсә дә, керткән өлешегез буенча сез моңа лаек. Сездә хакимият чыннан да бар, чөнки эшегез аша теге яки бу сораулар буенча иҗтимагый фикер тудырасыз”, - диде Парламент башлыгы.

“Журналист – киңкырлы, җаваплы һөнәр. Эшегезгә бәяне хезмәтләрегез аша Татарстан халкы да бирә. Федераль массакүләм мәгълүмат чаралары да республика журналистикасын югары бәяли”, - диде Фәрит Мөхәммәтшин. Аның әйтүенчә, журналист зиһенлеген, талантын да күрсәтергә тиеш. Ул исемсез, чыганаксыз, расланмаган мәгълүмат урнаштыру газетаның абруен югалтуын искәртте.

Фәрит Мөхәммәтшин футбол буенча дөнья чемпионатында да журналистларның үз эшен зур осталык белән башкарганнарын билгеләп үтте. “Без халыкның менталитетын, йөзен күрсәтә, дөнья җәмәгатьчелеге игътибарын җәлеп итә алдык”, - диде ул.

Чарада бер төркем каләм ияләренә дәүләт бүләкләре тапшырылды.

● 16 гыйнварда Лаеш шәһәрендәге Мәдәният йортында Казан һәм Татарстан митрополиты Феофан, Татарстан Дәүләт Советы Рәисе Фәрит Мөхәммәтшин һәм аның хәләл җефете Казан шәһәренең Изге Варвара чиркәве “Варвара” хоры концертын карады.
Концертта рус, испан һәм татар телләрендә композицияләр яңгырады. Фәрит Мөхәммәтшин коллективка концерт өчен рәхмәт белдерде һәм рухи музыкага һәрвакыт ихтыяҗ булачагын әйтте.

“Бүген мин күңелем белән ял иттем, сез дә шундый хисләр кичерәсездер. Татарстанда 170тән артык милләт дус-тату яши, биредә аларның традицияләрен һәм гореф-гадәтләрен хөрмәт итәләр. Мондый чаралар һәр милләтнең үз үзенчәлеге булуын, безнең өчен һәрберсе бертөрле кадерле булуын аңлларга ярдәм итә. Без дус яшәдек, дус яшибез һәм дус яшәячәкбез”, - диде Дәүләт Советы Рәисе.

Казан һәм Татарстан митрополиты Феофан үзен концертка Фәрит Мөхәммәтшин чакыруын әйтте. “Бу безнең республикада күп гасырлар дәвамында яшәгән барлык милләт һәм дин вәкилләренә хөрмәт булуын дәлилли”, - диде ул.

Чарада шулай ук Лаеш районы башлыгы Михаил Афанасьев һәм Татарстан Хисап палатасы рәисе Алексей Демидов булды. Митрополит Феофан Алексей Демидовка концертны оештырган өчен рәхмәт әйтте.

Лаеш районы башлыгы Михаил Афанасьев “Варвара” коллективына Рәхмәт хаты тапшырды. Шулай ук республикада яшәүче халыкларның традицияләрен һәм мәдәниятен саклау һәм үстерү мөһим бурычларның берсе булуын искәртте.

● 17 гыйнварда ТР Дәүләт Советы Рәисе Фәрит Мөхәммәтшин Әстерхан өлкәсе җитәкчелеге вәкилләре белән очрашты. Делегацияне өлкәнең вице-губернаторы - Хөкүмәт рәисе вазыйфаларын вакытлыча башкаручы Рәсүл Солтанов җитәкли. Очрашуда ике регионның парламентлары арасындагы хезмәттәшлек, сәүдә-икътисад һәм мәдәният өлкәсендә элемтәләрне ныгыту турында сүз барды.
Эшлекле мөнәсәбәтләр өчен Татарстан җитәкчелегенә рәхмәт белдереп, Рәсүл Солтанов Әстерхан өлкәсенең күп кенә өлкәләрдәге Татарстан тәҗрибәсе белән кызыксынуын белдерде. Аерым алганда ул безнең республикада оештырылган агропаркларны мактап телгә алды һәм шундый икътисадый зорналарны үзләрендәге муниципалитетларда да оештыру планнары белән уртаклашты.

ТР Дәүләт Советы Рәисе Фәрит Мөхәммәтшин кунакларга шәхси, фермерлык һәм крестьян хуҗалыкларына дәүләт ярдәме күрсәтүгә исәпләнгән республика программалары турында сөйләде. Аның фикеренчә, республика парламенты кабул иткән "ТР территориясендә шәхси ярдәмче хуҗалыклар үсешенә дәүләт ярдәме туртында" закон бу юнәлештә бик зур этәргес булды.

Дәүләт Советының яңа законнар белән эшләве турында сөйләгәндә, Фәрит Мөхәммәтшин Татарстан парламентарийларының инициативаларын Әстерхан депутатлары хуплавын рәхмәт белән искә алды. Делегация җитәкчесе үтенече белән, ул шулай ук 2014 елда кабул ителгән "ТРда йорт хайваннары асрауның аерым сораулары турында" Татарстан законы турында сөйләде.

Әңгәмә барышында Фәрит Мөхәммәтшин җирле татарларга һәрьяклы ярдәм күрсәтеп торган өчен Әстерхан өлкәсе җитәкчелегенә рәхмәт белдерде.

Очрашуда ТР транспорт һәм юл хуҗалыгы министры Ленар Сафин Әстерхан өлкәсенең халыкара һәм тышкы икътисадый элемтәләр министры вазыйфаларын вакытлыча башкаручы Денис Афанасьев, ТР Дәүләт Советы депутаты, "Алексеевскдорстрой" ААҖ генераль директоры Фоат Вәлиев катнаштылар.

● 18 гыйнварда Муса Җәлил исемендәге Татар дәүләт опера һәм балет театрында Татарстаның һәм Россиянең Халык артисты, Тукай исемендәге республика бүләге иясе, татар милли музыка сәнгатенең атаклы вәкиле Илһам Шакировны соңгы юлга озаттылар. Матәм чарасында ТР Президенты Рөстәм Миңнеханов, ТР Дәүләт киңәшчесе Минтимер Шәймиев, ТР Дәүләт Советы Рәисе Фәрит Мөхәммәтшин, ТР Премьер-министры Алексей Песошин, парламент депутатлары, мәдәният һәм сәнгать әһелләре, җырчының иҗатын яратучылар катнашты.
"Мондый кешеләр хәтердә мәңгелеккә калачак, - диде президен Рөстәм Миңнеханов. - Без Илһам абыйны җыр сәнгатенең эталоны, барлык җырчыларга үрнәк итеп карыйбыз. аның таланты, кабатланмас тавышы татар җырын бөтен дөньяга танытты.. Без аның исемен мәңгеләштерергә тиеш".

Ул 2-3 айдан соң Kazan Expo күргәзмә үзәгендә яңа концерт залы төзелеп бетәчәген искә төшерде һәм аңа Илһам Шакиров исемен бирергә тәкъдим итте.

Татарстанның беренче президенты, Дәүләт киңәшчесе Минтимер Шәймиев фикеренчә, Илһам Шакиров исемендәге җыр конкурсы оештыру аның исемен мәңгеләштерүнең бер мөмкинлеге булачак. "Илһам Шкиров бөтен сәләтен халыкка хезмәткә бирде, үзеннән соң бай мирас калдырды, - диде ул. - Аның кабатланмас тавышы, җырлары безгә бөек шагыйрьләребез, җырларыбыз һәм моңыбызны кабат-кабат кайтарды".

Атаклы татар җырчысы Илһам Шакиров 16 гынвар көнне вафат булды. Халык артисты Казанның Яңа татар зиратында күмелде.

● 18 гыйнварда Татарстан Дәүләт Советы Рәисе Фәрит Мөхәммәтшин Татарстан Инвестицион үсеш агентлыгын авыл районнары белән эшләүне көчәйтергә өндәде. Бу турыда ул «Корстон» комплексында Татарстан Республикасы Инвестицион үсеш агентлыгы коллегиясенең йомгаклау утырышында әйтте. 
Икътисадның авыл хуҗалыгы секторында потенциалы булган районнарга да игътибар итәргә кирәк, диде парламент җитәкчесе. “Бу республика икътисадына инвестицияләр кертү өчен начар шартларда да уңышларга ирешү мөмкинлеге биргән күпсанлы кешеләр эше”, - диде Татарстан Дәүләт Советы Рәисе.

Татарстан Инвестицион үсеш агентлыгы коллегиясенең йомгаклау утырышында агентлык җитәкчесе Талия Миңнуллина дөньяда чит ил инвестицияләре агымы кимүен, Татарстанда артуны әйткән иде.

«2018 елның 9 аенда инвестицияләрнең еллык күләме 2017 елгы күрсәткечтән артып китте», - диде ул. Татарстанда 2018 ел нәтиҗәләре буенча тышкы товар әйләнеше 19 миллиард сумга җиткән, үсеш – 12 процент. Бу — күпсанлы сәфәрләр һәм төбәкнең инвестицион потенциалын тәкъдим итү нәтиҗәсе, диде агентлык җитәкчесе.

«Төп капиталга инвестицияләр күләме турында сөйләргә әле иртәрәк булса да, ул узган елгы дәрәҗәдә (600 миллиард сумнан артык) булыр дип ышанабыз, - диде ул. - Чит ил инвестицияләренең чиреге – туры инвестицияләр, бу да дөньякүләм тенденцияне чагылдыра».

Тупланган капитал буенча Татарстанның төп инвесторы – Төркия. 2018 елда, 9 ай нәтиҗәләре буенча, АКШ беренче урынга чыккан. Татарстан Инвестицион советында проектларны гамәлгә ашыру өчен җир кишәрлекләре бүлеп бирү турында 11 гариза, өстенлекле социаль-икътисади үсеш территорияләрендә гамәлгә ашыру өчен 41 проект хупланган, 4 проект ике күрсәткеч буенча да хуплау тапкан.

Республика традиция буенча дәүләт хакимияте органнарының узган елгы эшенә нәтиҗә ясый. Бу Татарстан Президентының ел саен Дәүләт Советына юллама белән мөрәҗәгать итә торган бурычларын һәм күрсәтмәләрен үтәү резервларын һәм мөмкинлекләрен барлау өчен кирәк, диде Фәрит Мөхәммәтшин.

Фәрит Мөхәммәтшин республиканың чит илләрдәге Тулы вәкаләтле вәкилләрен инвесторлар җәлеп итү буенча актив эшләргә өндәде. Ул кадрлар әзерләү мәсьәләсенә аерым игътибар бирде, бу мәсьәлә бигрәк тә икътисадны цифрлаштыру шартларында актуальләште.

“Куелган бурычларны гамәлгә ашыру өчен әзерлек узган кадрлар кирәк. Безнең республиканың бу өлкәдә әзерлек дәрәҗәсе, Россиянең күп төбәкләренә караганда югарырак”, - диде ул.

● 21 гыйнварда Дәүләт Советы Рәисе Фәрит Мөхәммәтшин, Россиянең Хоккей федерациясе президенты Владислав Третьяк, КХЛ президенты Дмитрий Чернышенко КХЛ йолдызлары матчы тантанасын ачуда катнаштылар. Бу чара "Хоккей йолдызлары атнасы" ярышыларының финалы булды.
Турнирны оештыручыларны, катнашучыларны һәм җанатарларны сәламләп, Фәрит Мөхәммәтшин Татарстанның Зур хоккей бәйрәмен уздыру өчен барган көрәштә җиңеп чыгуын һәм илебезнең  хоккей йолдызлары уеннары белән тәмамлавын әйтте. Бу урында хокккей турнирларының Казаннан гаире Түбән Кама һәм Әлмәт шәһәрләрендә дә узуын билгеләп үтү кирәктер.

"Бу бәйрәм безгә спортның егетлек өлгесе булган хоккей тантаналарына тагын бер кат чумарга мөмкинлек бирде. Без әлеге матур бәйрәмнең бездә узуын кабат-кабат искә алырбыз әле. Татарстанда хоккейны яраталар, шулай бит?" - дип мөрәҗәгать итте парламент башлыгы җанатарларга һәм меңләгән кеше сыйдырышлы боз сарае бу сүзләрнең хаклыгын раслап гүләп куйды.

Татарстанда ясалма бозлы сорт сарайлары күпләп төзелде, яшьләргә һәм ветераннарга хоккей белән шөгыльләнү өчен шартлар тудырылды, дип билгеләп үтте Дәүләт Советы Рәисе.

Бу урында кичә "Татнефть Арена"да КХЛ катнашында  мастер-шоу узуын, анда мәртәбәле кунак буларак Халыкара хоккей федерациясе президенты Рене Фазель катнашуын искә төшерү кирәктер. Фәрит Мөхәммәтшин Фазель әфәнденең Татарстанда "Хоккей йолдызлары атнасы" кысаларында узган чараларга югары бәя бирүен әйтте.

"Яшәсен хоккей! Бүген оттыручылар булмаячак, җанатарлар җиңүче булачак!" - диде Фәрит Мөхәммәтшин.

Федераль журналистларның соравына җавап биреп, Татарстан парламенты башлыгы республикада "Хоккей йолдызлары атнасы" узу Татарстанның хоккей мәктәбен һәм "Ак барс" клубын тану һәм аңа ышаныч белдерү дип бәяләде.

"Бәйрәмгә хоккей сөючеләр күпләп килде. Бу чара Татарстанда гына түгел, бәлки Россия Федерациясендә дә хоккейның яңа үсеш алуына этәргеч бирер дип уйлыйм", - диде Фәрит Мөхәммәтшин.

Владислав Третьяк  республикада кырыктан артык хоккей мәйданчыгы булуына соклануын белдерде. "Хоккей стадионнары саны буенча республика Мәскәүдән кала икенче урында тора. Бу күрсәткеч Татарстанда хоккейны белеп һәм яратып уйнаулары турында сөйли", - диде ул.

Дмитрий Чернышенко әлеге чараларның югары кимәлдә узуына басым ясады. "Казан, һичшиксез, Россиянең спорт башкаласы", - диде ул.

"Оештыручылар "Хоккей йолдызлары атнасы"н бик югары дәрәҗәдә уздырдылар, бу биеклекне саклау җиңелдән булмаячак, - диде ул матбугат әһелләре белән аралашканда. -  Татарстанда уенннар өч шәһәрдә барды, аларның өчесе дә үзен хаклы рәвештә хоккейны үстерү үзәге дип саный ала".

● 21 гыйнвар 

2018 елда туризм Татарстан бюджетына 28 миллиард сумнан артык акча китергән. ТР Дәүләт Советы Рәисе Фәрит Мөхәммәтшин ТР Туризм буенча дәүләт комитеты коллегиясендә шулай дип белдерде.
«Шуны ышанып әйтәм алам: туризм нефть кластеры белән беррәттән республика икътисадының төп тармагы булды. 2018 елда ул 28 миллиард сумнан артык керем китерде. Бу 2017 ел белән чагыштырганда, 37 процентка артыграк», - дип искәртте Фәрит Мөхәммәтшин.

ТР Дәүләт Советы Рәисе фикеренчә, республиканың туристик потенциалны үстерү өчен уникаль мөмкинлекләре бар. Ул Татарстан Хөкүмәтенең туризм индустриясенә алга таба да ярдәм итәчәгенә ышаныч белдерде.

ТР Туризм буенча дәүләт комитеты рәисе Сергей Иванов әйтүенчә, 2018 елда Татарстанга 345 мең 757 чит ил туристы килгән

«Татарстан Республикасына килгән чит ил гражданнары саны, 2017 елгы күрсәткеч белән чагыштырганда, 24,3 процентка артты», - дип искәртте Сергей Иванов.

 2017 елда Татарстанга чит илләрдән – 278 мең, 2016 елда 250 мең турист килгән булган.

ТР Туризм буенча дәүләт комитеты рәисе сүзләренә караганда, Кытай, Колумбия, Германия, Иран һәм Төркиядән килгән туристлар саны аеруча нык арткан.

"Шуның белән бергә, республикада эчке туризм җитәрлек дәрәҗәдә үсеш кичермәгән", -  диде Фәрит Мөхәммәтшин һәм татарстанлылар белән активрак эшләргә чакырды. Коллегиядә катнашучылар аның әлеге сүзләрен алкышларга күмде.

«Без республиканың эчендә туризмны үстерү белән бик начар шөгыльләнәбез. Болгар һәм Зөя утрау-шәһәрлеге хакында гына ишетеп белгән меңләгән татарстанлы хәтта Казан Кремлендә дә булмаган! Республикада 4 миллионга якын кеше гомер итә, ә без чит ил туристлары артыннан чабабыз», - диде Татарстан парламенты башлыгы.

● 21 гыйнварда Казанда республика хөкүмәте каршындагы ЗАГС Идарәсенең ел йомгакларына багышланган коллегиясе утырышы булып узды. Аның эшендә ТР Дәүләт Советы Рәисе урынбасары Татьяна Ларионова катнашты. Ул анда "Нык гаилә" проекты турында сөйләде.
ЗАГС Идарәсе җитәкчесе Альбина Шәвәлиева хисап нотыгында билгеләп үткәнчә, Татарстанда балалар туу күрсәткече яхшыра башлаган. Бу исә федераль һәм республика программаларының уңай тәэсире турында сөйли. аның сүзләренчә, аналар һәм балалар мәнфәгатьләрен кайгырту чаралары киң кулланыла, димәк, киләчәктә республиканың демографик үсеш юлына күчүе турында уйланырга нигез бар.

ТР Дәүләт Советы Рәисе урынбасары Татьяна Ларионова үз чыгышында Идарәнең парламенттагы "Мәрхәмәт" хатын-кыз депутатлар берләшмәсе һәм "Нык гаилә" дигән партия проектының иҗтимагый советы белән хезмәттәшлек итүенә игътибар юнәлтте.

Утырышта шулай ук РТ Премьер-министры урынбасары ләйлә Фазлыева, ТР Муниципаль берәмлекләр советы рәисе Әгъзам Гобәйдуллин һәм парламентның Социаль сәясәт комитеты рәисе Светлана Захарова катнаштылар.

● 23 гыйнварда Дәүләт Советы Рәисе Фәрит Мөхәммәтшин үзенең эш бүлмәсендә «Татарстан Геройлары» иҗтимагый оешмасы рәисе, Социалистик Хезмәт герое Илдус Мостюков белән очрашты. 
Илдус Мостюков республика парламенты башлыгына Советлар Союзы һәм  Социалистик Хезмәт геройларын, Россия Федерациясе геройларын, Сугыш һәм Хезмәт даны орденнарының тулы кавалерларын берләштерә торган «Татарстан Геройлары» иҗтимагый оешмасы эшчәнлеге хакында сөйләде.

Фәрит Мөхәммәтшин Илдус Мостюковка зур хәрәкәтчән эш алып барганнары өчен рәхмәт белдерде. Ул аңа нык сәламәтлек һәм күңел көрлеге теләде. Илдус Мостюков узган елда  90 яшьлек юбилеен билгеләп үткән иде. Бу уңайдан ул Россия Президенты Владимир Путин исеменнән котлау телеграммасын алды.

Әлеге очрашуда Илдус Мостюков Татарстан парламенты башлыгына бөтенроссия иҗтимагый оешмасының югары бүләген - «Хезмәттәге казанышлары өчен» мактау билгесен тапшырды. Ул республикада ике кешенең генә әлеге югары билге белән бүләкләнүен әйтте.

«Татарстан Геройлары» оешмасы билгеләре белән җитештерү, фән, мәдәният, спорт өлкәсендә һәм иҗтимагый эшчәнлектә зур уңышларга ирешкән гражданнар бүләкләнә.

● 24 гыйнвар

Ил күләмендә төбәкләр арасында иң күпсанлы журналистлар оешмасы булган Татарстан журналистлар союзы рәисе итеп "Яңа гасыр” телерадиокомпаниясе генераль директоры, ТР Дәүләт Советы депутаты Илшат Әминов сайланды. Татарстан җитәкчелеге исеменнән медиабергәлек вәкилләрен Дәүләт Советы Рәисе Фәрит Мөхәммәтшин сәламләде.
«Узган елның декабрь аенда Журналистлар берлеге оешуга 100 ел булды, - дип искә алды Дәүләт Советы Рәисе урынбасары, Татарстан  журналистлар берлеге рәисе Римма Ратникова, съездны ачып, - без заман таләпләре журналистикага аеруча катгый булган чорда җыелдык. Безне "цифр" белән сыныйлар, Интернет һәм челтәрләр хакимлек итәргә омтыла, тиражлар кими, рейтинг, укучылар һәм тамашачыларның ышанычы какшый, икътисади көйсезлекләр - һәммәсе бергә туры килде. Әмма, яшәү дәверен без сайлап ала алмыйбыз, бу чорда дөньяга килгәнбез икән, яшәргә кирәк».

Әлеге истәлекле датага Журналистлар берлеге ныклап әзерләнгән: тикшерүләр үткәрелгән, тарихи чыганаклар  бөртекләп өйрәнелгән. Шуңа да карамастан, "ак таплар" калган әле.   "Әйдәгез, бүгенге көн белән генә яшәмик, - дип мөрәҗәгатъ итте Римма Ратникова коллегаларына, - әлегә тарихи фактларны,   видеокадрларны һәм фотографияләрне эзләп табарга мөмкинлекләр бар, бу эшләрне башкарып калырга кирәк".

Узган елда Татарстан журналистикасының электрон энциклопедиясен булдыру эшенә керешкәннәр. Римма Ратникова фикеренчә, республика шәһәрләре һәм районнары үсешенә зур өлеш керткән журналистларның исемен мәңгеләштерү актуаль булып кала. Ике ел элек Флорид Әгъзәмовка мемориаль такта куелды, К(И)ФУда бер аудитория аның исемен йөртә. Хәзер  журналистлар бергәлеге Казан урамнарының берсенә  чирек гасыр Журналистлар берлеген җитәкләгән Шәмси Хамматов исемен бирү артыннан йөри.

Бүгенге көндә Татарстан журналистлар союзы 1100 әгъзаны берләштерә. Җитмешләп кеше бергәлеккә  съезд алдыннан гына кабул ителгән, алар, нигездә, яшь журналистларны тәшкил итә.

Журналистлар берлеге тарафыннан эшләнгән мөһим эшләрнең берсе - союзның сайтын булдыру. Әлеге сайт, Журналистика музее, Матбугатка шикаятьләр буенча Казан коллегиясе төбәк журналистлар берлекләре арасында иң яхшылардан санала. Коллегия булдыру төрле кызыксынулар  бәрелешкән бу чорда аеруча зарур.

«Экспертлар, бүгенге яшьләр иҗтимагый оешмалар эшчәнлеге белән кызыксынмый, алар бу оешмаларны формаль яктан гына берәшү дип исәплиләр дигән фикердә, -диде Римма Ратникова икенче мәһим мәсьәләгә күчеп, - безнең яшьләр Союз турында беренче тапкыр "Алтын каләм" фестивалендә ишетә, бу чара республикада 1996 елдан бирле уздырыла. Без барлыгы 23 фестиваль уздырдык, анда дистә меңләгән мәктәп укучысы катнашты. "Алтын каләм"леләр - безнең киләчәктә булачак журналистлар».  

Иҗат берлеге съездында күтәрелгән сорауларның иң кискене булып  журналистларны социаль яклау һәм хезмәт хакы мәсьәләләре кала. «Мин республиканың дистәләгән районында булдым, кайбер районнарда журналистларның хезмәт хакы 13 – 16 мең сум тирәсендә,  уртача хезмәт хакы - 20 мең. Ситуацияне үзгәртү зарур», - диде Римма Ратникова.  

«Пресса бүгенге көндә ирекле трибуна булудан туктый, журналистиканың социаль роле тарая бара», - диде Римма Ратникова, ГТРК журналистларының бер шәхси компаниядә сюжет төшергәндә ни рәвешле каршылыкка юлыгуларын искә алып. Җәмгыятьтә матбугатның абруен кайтару зарур. Римма Ратникова ММЧ редакцияләре сәясәтенә катнашырга теләү очракларын әйтте.  «Әйдәгез, закон бозуларга юл куймыйк», - диде ул.

«Безнең республикада хакимиять, җәмгыять һәм ММЧ арасында  конструктив  диалог урнаштырылган, - дип тәмамлады сүзен Римма Ратникова, -  Журналистлар союзы узган гасырда үзен көчле һәм эшлекле оешма итеп танытты».

Дәүләт Советы Рәисе Фәрит Мөхәммәтшин Татарстан журналистлар берлеге эшчәнлеген югары бәяләде. «Республикада иҗат союзлары шактый, әмма миңа күбрәк журналистлар белән аралашырга туры килә, - диде ул, - мөгаен бу сезнең һәм безнең һөнәрнең нигезендә сүз яту белән бәйледер. Парламентта һәм матбугат чараларында әйтелгән сүз зур җаваплылыкка ия».

Татарстанда журналистика бар, дип саный республика парламенты башлыгы. Журналистлар һәм язучылар хакимияттә һәрвакыт булдылар. Төрле вакытларда  Зилә Вәлиева, Ренат Харис, Роберт Миннуллин, Римма Ратникова һәм башка каләм әһелләре парламентта эшләделәр һәм хәзер дә эшлиләр.

Журналист һөнәрен тану мәсьәләсенә килгәндә, 2012 елда Дәүләт Советы тарафыннан "Татарстан Республикасының Атказанган матбугат һәм массакүләм коммуникацияләр хезмәткәре" исеме гамәлгә куелды. Бу еллар эчендә 135 кеше әлеге югары бүләккә лаек булган.

Фәрит Мөхәммәтшин журналистлар әзерләү мәсьәләсенә тукталып, бу нисбәттән  бюджет урыннарны кайтару әһәмиятен әйтте. "Казан университеты каршында Журналистика факультеты – медиатармакны белгечләр белән тәэмин итүче. Журналистлар әзерләү өчен бюджет урыннар булмау безне бизәми. Татарстан Хөкүмәте һәм ректор белән дә сөйләшәчәкбез, яңа мөмкинлекләр табылачагын ышандырып әйтә алам. Үзебезгә үзебез аяк чалабыз. Үзебез ике, өч телле журналистлар кирәк дибез, үзебез шуны эшлибез", - диде  Фәрит Мөхәммәтшин.

Бу мәсьәлә съезд барышында берничә тапкыр күтәрелде. КФУның Югары журналистика һәм медиакоммуникацияләр мәктәбе студентлары өчен бюджет урыннарны кайтару әһәмияте турында “ Яңа гасыр” телерадиокомпаниясе генераль директоры Илшат Әминов та әйтте.

Журналистлар союзы,  республика парламента башлыгы фикеренчә, күптәннән актив рәвештә фикер алышулар мәйданына әйләнде.  Ул район һәм республика ММЧ мөхәррирләрен Татарстан журналистлар берлегенә керергә чакырды.

«Без киләчәктә дә хезмәттәшлеккә әзер», - диде Фәрит Мөхәммәтшин.

Съездда берлеккә яңа рәис сайлап куелды. Бу вазыйфаны ТР Дәүләт Советы депутаты, “Яңа гасыр” телерадиокомпаниясе генераль директоры Илшат Әминов башкарачак. Аның кандидатурасы Журналистлар берлеге әгъзалары тарафыннан бердәм хупланды.

Татарстан Президенты Указы нигезендә, республика үсеше өчен күпьеллык һәм нәтиҗәле эшчәнлеге, журналистика үсешенә керткән өлеше өчен, Римма Ратникова Татарстанның “Дуслык” ордены белән бүләкләнде.

"Күп еллар дәвамында нәтиҗәле иҗтимагый эшчәнлеге өчен Римма Атлас кызына рәхмәтлемен. Ә эстафетаны кабул иткән Илшат Әминовка уңышлар телим”, - диде Татарстан Дәүләт Советы Рәисе.

Массакүләм мәгълүмат чаралары үсешенә керткән зур өлеше һәм күпьеллык нәтиҗәле эшчәнлеге өчен, “Татарстан Республикасы алдындагы казанышлар өчен” ордены медале “Республика Татарстан” газетасы баш редакторы Александр Латышевка тапшырылды.

Һөнәри эшендә казанышлары һәм массакүләм мәгълүмат чаралары үсешенә керткән өлеше өчен, берничә хезмәткәр Татарстанның “Фидакарь хезмәте өчен” медале белән бүләкләнде.

КФУның Югары журналистика һәм медиакоммуникацияләр мәктәбенең кафедра мөдире вазифаларын башкаручы Васил Гарифуллинга, күпьеллык нәтиҗәле эшчәнлеге һәм массакүләм мәгълүмат чаралары үсешенә керткән өлеше өчен, Татарстан Президенты Рәхмәте игълан ителде. Шулай ук, тармак алдынгыларына Татарстан Дәүләт Советы Рәисенең Рәхмәт хаты бирелде.

● 24 гыйнварда Татарстан Дәүләт Советы Рәисе Фәрит Мөхәммәтшин Казанда WorldSkills-2019 дөнья чемпионатына әзерлек һәм аны уздыру буенча оештыру комитеты утырышында катнашу өчен килгән Россия Сәүдә-сәнәгать палатасы вице-президенты Максим Фатеевны кабул итте. 
Максим Фатеев Россия Сәүдә-сәнәгать палатасының агымдагы эшчәнлеге турында сөйләде һәм төбәкләр белән эшләүгә аерым тукталды. Фатеев Россия Сәүдә-сәнәгать палатасы структурасында әлеге юнәлешне алып бара.

Фәрит Мөхәммәтшин Сәүдә-сәнәгать палатасы алга таба да ил икътисадын модернизацияләүгә ярдәм итү, инвестицияләр җәлеп итү, эшлекле даирәләрнең мәнфәгатьләрен яклау буенча үз миссиясен тулысынча үтәр, диде. Ул шулай ук ил төбәкләрендә кече һәм урта эшкуарлыкны үстерү өчен кирәкле ярдәм күрсәтер, дип ышаныч белдерде.

Моннан тыш, яклар быел Казанда узачак WorldSkills стандартлары буенча һөнәри осталык дөнья чемпионатына әзерлекнең барышы турында фикер алыштылар.

Очрашуда шулай ук Татарстан Сәүдә-сәнәгать палатасы идарәсе рәисе Шамил Агиев катнашты.

● 25 гыйнвар

2-5 июль көннәрендә Казанда Россия антропологлары һәм этнологларының XIII конгрессы узачак. Бүген ТР Дәүләт Советында шушы чараны оештыруга әзерлек буеча беренче киңәшмә үтте. 
Парламент башлыгы Фәрит Мөхәммәтшин әйтүенчә, конгрессны Казанда уздыруга Татарстан Президенты Рөстәм Миңнеханов хәер-фатихасын биргән. Фәрит Мөхәммәтшин чарага әзерлек буенча эшче төркем төзеләчәген әйтте. Аның сүзләренә караганда, форумга Россия төбәкләреннән һәм чит илләрдән 700ләп белгеч килүе көтелә.

Россия Фәннәр академиясенең Этнология һәм антропология институты директоры, тарихчы Валерий Тишков конгрессның ниһаять Казанда узачагына шат булуын белдерде. "Миннән гел "нигә һаман Казанда үткәрмибез инде" дип сорыйлар иде. Чират Казанга да килеп җитте", - диде.

Валерий Тишков сүзләренә караганда, соңгы елларда конгресста катнашырга теләүчеләр саны артып тора, заявкаларның 1 меңнән арткан чагы да булган. Ул форумга бер һөнәр вәкилләре генә түгел, катнаш дисциплина белгечләре дә киләчәген билгеләп узды.

Аның әйтүенчә, конгресс уза торган урында шушы юнәлештә эшләүче мәктәп, белгечләр булу да әһәмиятле. "Шул вакытта без фәнни эш күтәрелешен күрәбез. Ә Казан бу яктан көчле. Университетта этнология кафедрасы, Мәрҗани институтында да этнология секторы бар. Безне Татарстандагы этнография үзәкләре дә кызыксындыра", - диде.

Фәрит Мөхәммәтшин конгресс кысаларында кунакларны төрле истәлекле урыннар, Лаеш, Арча яклары белән дә таныштыруны, барасы объектлар әзерлек барышында тәгаенләнәчәген әйтте.

ТР Президенты Аппараты җитәкчесе урынбасары - ТР Президентының эчке сәясәт мәсьәләләре буенча департамент җитәкчесе Александр Терентьев аның сүзен җөпләп, бөтен матурлыкны күрсәтү өчен туристик маршрутлар уйланачагын әйтте. Шулай ук парковкалар, волонтерлар эше, кунакханәләргә урнаштыру, тукландыруны оештыру мәсьәләләре барысы да нечкәлекләренә кадәр хәл ителәчәген белдерде.

Этномәдәни мохитне күрсәтү программасын төзү, республика турында фильм әзерләүне, этнографик кино күрсәтү өчен мәйданчык оештыруны уйларга кушты. Атна дәвамында планга төзәтмәләр, тәкъдимнәр кабул ителәчәген искәртте. Татарстан мәдәният министры Ирада Әюпова милли бәйрәмнәрне күрсәтүне дә уйларга кирәк дигән фикердә.

● 26 гыйнварда Татарстан Дәүләт Советы Рәисе урынбасары Римма Ратникова җитәкчелегендәге Татарстан делегациясе Бөек Ватан сугышы вакытында Ленинград блокадасы корбаннары истәлегенә чәчәкләр салды. 
Татарстан вәкилләре Ленинградны фашистлар блокадасыннан тулысынча азат итүнең 75 еллыгына багышланган тантаналы чараларда катнаша. Республика делегациясе әгъзалары Татарстан Республикасыннан һәм шәхсән Президент Рөстәм Миңнеханов исеменнән монументка веноклар куйды.

Чәчәкләр салу тантанасы Ленинград фронтының блокада корбаннары һәм сугышчылары күпләп җирләнгән урында - Пискарев мемориаль зиратында булды. Бүген Санкт-Петербургта ил тарихында тирән авыр эз калдырган вакыйга истәлегенә акцияләр, митинглар, очрашулар һәм концертлар бара.

Ленинград блокадасын өзүгә 75 ел тулуны бәйрәм итүдә катнашкан Татарстан делегация составында ветераннар - Зинаида Бушуева һәм Казанның «Бөек Ватан сугышы ветераннары— блокадалы Ленинградта яшәүчеләр» иҗтимагый оешмасы рәисе Альберт Комяков, шулай ук Татарстан Дәүләт Советының Социаль сәясәт комитеты рәисе Светлана Захарова бар.

● 26 гыйнвар 

«Татарстан Республикасының Ел студенты-2018» XIV республика премиясендә Гран-прины Казан дәүләт медицина университеты студенты Андрей Анисимов алды.Ел саен бирелә торган премиянең финалы студентлар көнендә «Пирамида» мәдәни-күңел ачу комплексы сәхнәсендә узды. Татарстан Дәүләт Советы Рәисе Фәрит Мөхәммәтшин студентларны һөнәри бәйрәмнәре белән котлады.
Ел саен бирелә торган премиянең финалы студентлар көнендә «Пирамида» мәдәни-күңел ачу комплексы сәхнәсендә узды. Татарстан Дәүләт Советы Рәисе Фәрит Мөхәммәтшин студентларны һөнәри бәйрәмнәре белән котлады.

«Ел студенты» премиясе - 14 ел дәвамында Татарстанда уза торган яхшы проект, анда без яшьләрне төрле номинацияләрдә хөрмәтлибез. Мин бүген сез барыгыз да җиңүчеләр дип уйлыйм, чөнки бездә иң креатив һәм энергияле яшьләр», — диде Фәрит Мөхәммәтшин.

Традицион махсус статуэткадан тыш, җиңүче дөньяның теләсә кайсы югары уку йортында белем алу хокукы алды һәм Татарстан Дәүләт Советы рәисе Татарстан Президенты Рөстәм Миңнехановтан 50 мең сум акча тапшырды.

Әлеге чарада «Пирамида» мәдәни-күңел ачу комплексы сәхнәсендә шулай ук 18 төрле номинациядә җиңүчеләрнең исемнәрен игълан иттеләр. Сәхнәдән иң яхшы спортчылар, артистлар, студентлар массакүләм -мәгълүмат чаралары , фәнни һәм иҗтимагый оешмалар вәкилләре исемнәре аталды.

● 28 гыйнварда республика Хөкүмәте бинасында парламент башлыгы Фәрит Мөхәммәтшин рәислегендә РФ Федераль Җыенына Татарстаннан сайланган Федерация Советы әгъзалары һәм Дәүләт Думасы депутатлары катнашында утырыш узды. Чарада республика икътисадына федераль бюджеттан акча җәлеп итү һәм Татарстаннның федераль программаларда катнашуы хакында сөйләштеләр. Утырышта республика Премьер-министры Алексей Песошин да катнашты.
Парламент башлыгының Федераль Җыенынага Татарстаннан сайланган депутатлар белән даими очрашуы инде традициягә әйләнде. Республикада 17 эшче төркем булдырылган, аларның эше өчен җаваплы депутатлар билгеләнгән. 

2018 елда республика икътисадына федераль акчалар җәлеп итү буенча уртак эшчәнлек нәтиҗәләре турында Татарстан Республикасы Икътисад министры Фәрит Габделганиев сөйләде. Узган елда республика икътисадына  төрле чыганаклардан 117,5 млрд. сум акча җәлеп ителгән. Бу – узган елга караганда 30 процентка күбрәк. Проектларны тормышка ашыруга 115,9 млрд. сум акча бирелгән, бу республика раслаган лимитның  98,6% тәшкил итә. Татарстан 25 дәүләт һәм 9 федераль максатчан программаларда катнашкан.

"Республикага федераль акчалар  нигездә сәнәгать, мәгариф, транспорт, юл хуҗалыгы, милли икътисад һәм агросәнәгать комплексын үстерүгә бирелде", - диде министр.

Дәүләт Советы Рәисе Татарстаннан сайланган депутатлар белән тармак министрлык вәкилләренең хезмәттәшлеге "үз нәтиҗәләрен бирә" дигән фикердә. «Узган елда республика Президенты тарафыннан безгә йөкләнгән бурычлар арттырып үтәлде», - диде парламент башлыгы, башкарылган эшләргә йомгак ясап.

Фәрит Мөхәммәтшин фикеренчә, быелдан башлап илкүләм проектлар  төбәкләрне үстерү өчен өстәмә ярдәмгә әйләнәчәк.  Якындагы алты елда дәүләт сәясәтендә төп бурычлар 13 юнәлештә чагылыш табачак. 2019 – 2021 елларга федераль бюджеттан илкүләм проектларны тормышка ашыру өчен  5,7 трлн. сум акча каралган, аларның 40%  төбәкләргә җибәреләчәк.

Утырышка йомгак ясап, республика Премьер-министры Алексей Песошин узган ел респрублика  өчен уңышлы булуын билгеләп үтте. 2018 елда тулаем төбәк продукты күләме 2 трлн. 420,9 млрд. сум булган, сәнәгать җитештерүе индексы - 102%, инвестицияләр күләме  - 668,9 млрд. сум. "Республика Россия Президентының “май” указларын гамәлгә ашыру буенча барлык бюджет йөкләмәләрен үтәде, – дип билгеләп үтте Алексей Песошин.  – Беренче чираттагы һәм социаль әһәмияткә ия чыгымнар бюджеттан якынча 70 процентны тәшкил итте".

Бүген Фәрит Мөхәммәтшин  РФ ФҖ Федерация Советына Татарстаннан сайланган Илдус Әхмәтҗановка Татарстан Республикасы Дәүләт Советы Рәисенең Рәхмәт хатын тапшырды.

● 28 гыйнварда Дәүләт Советы Рәисе Фәрит Мөхәммәтшин “Берләштерелгән шәһәрләр һәм җирле хакимиятләр” Бөтендөнья оешмасы Генераль секретаре Эмилия Сайз (Татарстанга рәсми визит белән килде) белән очрашты.
Фәрит Мөхәммәтшин югары дәрәҗәдәге кунакны республика җитәкчелеге исеменнән сәламләп, Татарстанның җирле үзидарә органнары эшчәнлегенә гаять зур әһәмият биреп килүен искәртте. Республика һәм муниципаль хакимиятләр даими рәвештә иңгә-иң торып эшли, диде ул.

Фәрит Мөхәммәтшин, Европа Советы Җирле һәм төбәкләр хакимиятләре конгрессында 15 еллык эш тәҗрибәсенә таянып, җирле үзидарә темасының әлеге халыкара оешма мәйданчыкларында күп тапкыр каралуын искәртте. Ул республикада милләтара һәм конфессияара мөнәсәбәтләрне гармонияләштерү буенча комплекслы эш алып барылуы турында да сөйләп үтте. “Алга таба низагларга юл куймас өчен без әлеге мәсьәләне аерым игътибар үзәгенә алып киләбез. Татарстан бу җәһәттән зур тәҗрибәгә ия”, – дип басым ясап әйтте ул.

“Берләштерелгән шәһәрләр һәм җирле хакимиятләр” Бөтендөнья оешмасының 2004 елда оештырылып,БМОга керүче 140 илдән 240 меңнән артыграк муниципалитет, төбәк һәм мегаполисны берләштерүен искәртеп үтик. Оешма эшчәнлеге глобаль карарларны кабул итү процессында җирле һәм төбәкләр хакимиятләренең ролен ныгытуга юнәлдерелгән.

● 31 гыйнварда Татарстан Дәүләт Советы Рәисе Фәрит Мөхәммәтшин Татарстан Республикасы Спорт министрлыгы коллегиясенең киңәйтелгән утырышында катнашты. Анда 2018 елга йомгак ясалды һәм агымдагы елга бурычлар билгеләнде. 
Фәрит Мөхәммәтшин Татарстанның спортны үстерүдә яңа адым ясавын һәм зур уңышларга ирешүен билгеләп үтте. «Казан Россиянең спорт башкаласы дәрәҗәсен ала алсын өчен күп көч һәм акча салынды», - диде ул.

«Универсиада аркасында без шуны аңладык: матди-техник базаны үстерү спорт үсеше өчен өстенлекле юнәлеш булырга тиеш. Бөтен республика буенча ябык һәм ачык спорт мәйданчыклары төзелде. Моның өчен республика бюджетында миллиардлаган чыгымнар каралган иде», – дип билгеләп үтте ул. Дәүләт Советы рәисе шулай ук республика спорт җәмәгатьчелеген үз кадрларын әзерләүгә игътибар итәргә чакырды.

«Безгә үз спортчыларыбызга һәм балалар-яшүсмерләр спорт мәктәпләре тренер составларына грант ярдәме кертү юлы белән булышырга кирәк. Республика яки ил җыелма командасыда уңышлы чыгыш ясаучы чемпионны мәктәп эскәмиясеннән тәрбияләгән тренер, һичшиксез, билгеләнеп үтәргә тиеш», – диде ул.

Дәүләт Советы рәисе яшьләрне спорт һәм физкультура белән шөгыльләнүнең тәрбия аспектларына да игътибарны юнәлтте. «Без күп юнәлешле бурычны күрәбез. Спорт белән шөгыльләнү яшьләрне физик яктан гына түгел, рухи халәтен дә ныгыта», – диде ул.

Соңыннан Фәрит Мөхәммәтшин республикада бер генә спорт төре дә кимсетелергә тиеш түгел, республикада яшәүче һәр кеше күңеленә хуш килгән спорт төре белән шөгыльләнү мөмкинлегенә ия булырга тиеш, дип җиткерде.

● 31 гыйнварда Казанда Татарстан Республикасы Архив эше буенча дәүләт комитетының йомгаклау коллегиясе булды. Утырышта Татарстан Республикасы Дәүләт Советы Рәисе Фәрит Мөхәммәтшин катнашты. 
2019 елда Татарстан Республикасы дәүләт архивы "Татарстан" теле-радиокомпаниясенең архив кинодокументларын цифрлау эшен башлап җибәрәчәк. "2 мең 500 бабина цифрлаштыруны көтә. Цифрлаштырылачак тасманың озынлыгы 125 км тәшкил итә. Без моны Казан - Чистай арасы белән чагыштыра алабыз", - диде Татарстан Республикасы Архив эше буенча дәүләт комитеты рәисе Гөлнара Габдрахманова.

Комитет рәисе ТАССРның 100 еллыгы уңаеннан цифрланган норматив документлар күләмен данлыклы Эйфель манарасы белән чагыштырды. Әлеге норматив актларны Дәүләт архивы Татарстан Юстиция министрлыгы белән берлектә цифрлаштыра. Барлыгы 23 мең саклау берәмлеге цифрланган. "Бу 4 миллионнан артык кәгазь бите дигән сүз. Әлеге битләрне бергә өеп куйсак, 440 метрлы колонна булачак, бу данлыклы Эйфель манарасыннан 116 метрга югарырак" - диде Гөлнара Габдрахманова үз чыгышында.

Әлеге программа кысаларында бердәм архив мәгълүмати системасына 90 мең документның электрон күчермәсе урнаштырылган.

"Үткән ел архив эше үсеше программалары кысаларында 73 мең саклау берәмлеге цифрланды. Хәзер цифрланган документлар саны 158 мең саклау берәмлеген тәшкил итә. Бу республика архив фондының 4,9 проценты" - диде Гөлнара Габдрахманова.

Җитәкче билгеләп үткәнчә, цифрлаштыру юнәлеше алга таба да өстенлекле булачак.

ТР Архив эше буенча дәүләт комитеты рәисе чыгышында яңгыраган мәгълүматларга караганда, 2018 елда 20 муниципаль архивка капиталь ремонт ясалган, өч муниципаль архивка яңа биналарда урыннан бирелгән.

Муниципаль архивларга грантлар ярдәме дә дәвам итә. “Соңгы ике елда 23 муниципаль архив Архив фондын республика тарихы буенча аудиовизуаль документлар белән тулыландыру өчен цифрлы форматка күчерү җиһазлары рәвешендә грантлар алды”, - диде Гөлнара Габдрахманова.

Татарстан Дәүләт Советы Рәисе Фәрит Мөхәммәтшин үз чыгышында республика районнары башлыкларыннан архив эшенә игътибарлырак булуларын сорады.

“Документаль мирас – безнең бик зур хәзинә. Аңа яхшы мөнәсәбәттә булырга кирәк, ул байлыкны сакларга кирәк. Бу республика башкаласына гына кагылмый. Ул бөтен территорияләргә кагыла. Гаилә, шәҗәрә – болар зур әһәмияткә ия”, - диде Фәрит Мөхәммәтшин.

Парламент башлыгы Татарстан Дәүләт архивына Башкортстан һәм Оренбург архивлары белән активрак хезмәттәшлек итәргә, килешүләр нигезендә эшләргә йөкләмә бирде. Фәрит Мөхәммәтшин Башкортстанда шәҗәрәләрнең актив төзелүен, шәҗәрә төзүчеләрнең Уфага мөрәҗәгать итүен искәртеп үтте. “Мин әле шәҗәрә сүзен дә белми идем. Туфан Миңнуллин аңлатты. “Җиде буын ата-бабаңны белмәсәң татарлыгың шул кадәр генә”, диде. Безнең халык өчен шәҗәрә бик әһәмияткә ия”, - диде Фәрит Мөхәммәтшин.

“Татарстан һәм татарлар өчен чит ил архивларында татар тарихына кагылышлы архив документларын табу, аларның күчермәләрен үзебездә булдыру әһәмияткә ия. Әлеге документлар тарихны фәнни өйрәнүчеләр куллана алырлык булсын иде”, - ди Фәрит Мөхәммәтшин.

“Татарстанда 1 миллион 900 мең татар яши. Калганнары дөнья буйлап таралып яши. Безнең үз дәүләтчелегебез – Болгар дәүләте, Казан ханлыгы булган. Ул тарихлар документаль сакланып, безнең өчен якынайсын иде.

Фәрит Мөхәммәтшин Финляндия, Кытай, Австралиядә яшәүче татарлар белән бәйле документларны җыярга кирәклеген ассызыклады. Ул татар тарихына кагылышлы документларны булдыру эшенә Бөтендөнья татар конгрессын да катнаштырырга кирәклеген әйтте.

Бүген комитетының йомгаклау коллегиясендә Фәрит Мөхәммәтшин белән Гөлнара Габдрахманова арасындагы төзелгән килешү нигезендә Дәүләт Советы Рәисе үзенең докторлык диссертациясен Дәүләт архивына тапшырды.

“Мин 2001 елда докторлык диссертациясе якладым. “Россия Федерациясе субъекты булган республиканың социаль-сәяси үсеш факторы буларак федератив мөнәсәбәтләр” дигән темага язылган иде ул. Мин аны Мәскәүдә якладым. Мин өч сәгать якладым, үземнекен дәлилләргә тырыштым. Ике ай үтте, һаман да кул куймыйлар. Инде кире алам дип килгән идем, тиз генә хәл ителде. Шушы зур хезмәтнең кечкенә генә тарихы шулай”, - диде Фәрит Мөхәммәтшин.

Йомгаклау коллегиясе ахырында Фәрит Мөхәммәтшин архив хезмәткәрләренә дәүләт бүләкләре тапшырды.

